
 

 

 

 

 

 

Republika e Kosovës 
Republika Kosovo-Republic of Kosovo 

Kuvendi - Skupština – Assembly 

Legjislatura VII 

Sesioni vjeshtor 

 

Komisioni për Mbikëqyrjen e Financave Publike 

Mbledhja nr. 15 

Prishtinë, më 10.11.2020 

Ndërtesa e Kuvendit, Salla N-303- 

 

 

P R O C E S V E R B A L 

 

 

Në mbledhje morën pjesë: Sejdi Hoxha, Enver Haliti, Albert Kinolli, Vlora Limani-Hajnuni, 

Arta Bajralija, Besa Gaxherri, Ali Berisha, dhe Eman Rrahmani. 

 

Munguan: Bedri Hamza, Verica Çeraniq dhe Arbreshë Krasniqi. 

 

Stafi mbështetës i komisionit: Antigona Ibraj dhe Mehmet Simnica. 

 

Të ftuar: kryesuesi i Bordit dhe kryeshefi ekzekutiv i KRU Prishtina dhe KRM Pastrimi.  

 

Pjesëmarrësit tjerë: Arvita Zyferi, Violeta Smajlaj, Fitim Haliti dhe Ganimete Dalloshi.  

 

 

Rendi i ditës: 

 

1. Miratimi i rendit të ditës; 

3. Shqyrtimi i raportit vjetor të auditimit për pasqyrat vjetore financiare të vitit 2019, për 

Kompaninë Rajonale të Ujësjellësit “Prishtina”; 

     Mbledhjen e kryesoi Enver Haliti, zëvendëskryetar i parë i komisionit, i cili pasi 



konstatoi se  janë plotësuar kushtet për fillimin e takimit, e hapi mbledhjen sipas rendit të 

ditës. 

 

 

1. Miratimi i rendit të ditës 

     Rendi i ditës u miratua pa vërejtje. 

 

2. Miratimi i procesverbalit të mbledhjes së mbajtur më 3.11.2020 

 

Procesverbali i mbledhjes së komisionit të mbajtur më 3.11.2020, u  miratuan pa vërejtje. 

 

3. Shqyrtimi i raportit vjetor të auditimit për pasqyrat vjetore financiare të vitit 

2019, për Kompaninë Rajonale të Ujësjellësit “Prishtina” 

 

Kryesuesi theksoi se i ftuar është kryesuesi i Bordit z. Labinot Dedushi dhe Kryeshefi  

Ekzekutiv Sokol Xhafa, megjithatë për arsye shëndetësore këtu kemi anëtarin e Bordit në 

vend të kryesuesit të Bordit, z. Labinot Dedushi, për të arsyetuar të gjeturat e këtij raporti.  

ZKA ka audituar PFV-të e KRU “Prishtina”, për vitin e përfunduar më 31 dhjetor 2019, të 

cilat përfshijnë pasqyrën e pozitës financiare, pasqyrën e të ardhurave, pasqyrën e rrjedhjes së 

parasë, pasqyrën e ndryshimeve në ekuitet, si dhe përmbledhjen e procedurave kontabël dhe 

shënimeve tjera shpjeguese. Ekzaminimi i pasqyrave financiare është ndërmarrë në përputhje 

me standardet e njohura ndërkombëtarisht të auditimit në sektorit publik (SNISA). Qasja e 

auditorit ka përfshirë testet dhe procedurat, të cilat janë menduar se ishin të nevojshme për të 

arritur në një opinion, lidhur me pasqyrat financiare. Opinioni i auditimit për PVF-të e KRU 

“Prishtina” për vitin 2019, është opinion i kundërt. Sipas standardeve të auditimit, ky opinion 

është renditur ndër opinionet e këqija që tregojnë se PVF-të e KRU “Prishtina” nuk janë të 

prezantuar drejt dhe nuk janë të besueshme. Vlen të theksohet se raportit të auditimit i janë 

bashkëngjitur edhe PVF të KRU “Prishtina” për vitin 2019. Të gjeturat ishin si: Mos- 

prezantim i saktë i të hyrave të shtyra; mosnjohja e të hyrave nga interesi mbi bazën e parimit 

aktual; vonesa në regjistrimin e ujëmatësve të konsumatorëve individualë; regjistrimi i 

konsumatorëve pa i përmbushur kriteret e përcaktuara me rregull; faturimi i konsumatorëve 

jo në përputhje me rregullat e përcaktuara nga ARRU-ja; të dhënat e konsumatorëve jo në 

përputhje me rregullat e ARRU-së; mosaplikimi i masave ndëshkuese ndaj konsumatorëve 

borxhlinj; moslidhja e kontratave me secilin konsumatorë që merr shërbimet e ujit; mos- 

përfshirja e shpenzimeve të sigurimit të punëtorëve në të ardhurat bruto; mangësi në 

Rregulloren e pagave të punonjësve; emërimi i zyrtarit të lartë pa kryer procedurë të 

rekrutimit; mostestimi me shkrim i kandidatëve gjatë procesit të rekrutimit të punonjësve; 

ndalesa nga pagat neto të punëtorëve për shpenzime të ujit pa bazë ligjore; vonesa në 

realizimin e projekteve kapitale; mospërcjellja e implementimit të rekomandimeve nga 

NJAB; marrja e linjës kreditore pa miratim të Bordit Drejtues. 

Për të gjeturat dhe rekomandimet konkrete do të flasë, në vazhdim, deputetja Vlora Limani, 

në cilësinë e deputetes raportuese. Me këtë ia dha fjalën deputetes raportuese,  znj. Vlora 

Limani.  

Vlora Limani theksoi se për dallim nga shumica e raporteve të auditorit, të shqyrtuar nga 

komisioni deri tani, sot kemi në shqyrtim një raport të Kompanisë Rajonale të Ujësjellësit 

“Prishtina”, i cili është kualifikuar më opinion të kundërt. Që do të thotë se pasqyrat 

financiare të audituara nga auditori nuk paraqesin një pamje të drejtë dhe të vërtetë të pozitës 



financiare të kompanisë, të performancës së saj financiare, si dhe rrjedhjes së parasë së 

gatshme për vitin 2019. Gjithashtu, ky opinion tregon se transaksionet nuk janë kryer në 

pajtim me rregullat dhe rregulloret financiare të aplikueshme për ndërmarrjet publike. Janë 

shumë çështje që do duhet të ishin shumë shqetësuese për menaxhmentin e kësaj kompanie, 

të cilat jepen si bazë për një opinion të kundërt nga auditori. Megjithatë, unë do përmendi 

disa nga to, për të cilat besoj që do marrim përgjigje nga përfaqësuesit e kompanisë dhe do të 
lë hapësirë për kolegët e tjerë deputet. Auditori thekson se KRU “Prishtina” kishte angazhuar 

një  kompani vlerësuese për rivlerësimin e aseteve, për të cilën dua të besoj që është vendosur 

në bazë të vlerësimit të nevojës së kompanisë për një regjistrim të tillë. Dhe nga raportet e 

rivlerësimit të aseteve, në regjistrin e aseteve të kompanisë figurojnë 1,267 asete, me vlerë 

7,721,197€, të cilat nuk ekzistojnë fizikisht. D.m.th. kompania i posedon me dokumente ato 

asete, por ato nuk ekzistojnë. Prandaj, mendoj që kjo vërejtje na dërgon në shkelje materiale 

dhe e cila ndërlidhet ose vjen si rezultat i vërejtjes tjetër të radhës, e cila thotë se 1,374 asete, 

me vlerë 11,220,632€, të identifikuara si të reja, nuk kishin qenë të përfshira në regjistrin e 

aseteve të kompanisë. D.m.th. në njërën anë kemi zhdukje të aseteve të vjetra, e në anën tjetër 

mosregjistrim të aseteve të reja. Vërtet është shqetësuese kjo dhe besoj që do marrim një 

përgjigjeje, aq sa mund të arsyetohet një gjë e tillë. Pastaj, vlera e nënvlerësuar e tokave prej 

825,312€, që në pasqyrën e pozitës financiare ishte prezantuar në vlerë prej 29,484,686€, 

përderisa në raportin e rivlerësimit të aseteve tokat kishin vlerë 30,310,000€. Përkundër që 

KRU “Prishtina” kishte arkëtuar 691,960€ nga konsumatorët e caktuar, kompania nuk kishte 

bërë zbritjen e obligimeve të paguara ndaj ndërmarrjes për konsumatorët e caktuar. Kjo do të 

thotë dëmtim i buxhetit të konsumatorit dhe sjellje jokorrekte ndaj konsumatorëve të 

përgjegjshëm. Mbivlerësimi i të hyrave, të identifikuara në auditimin e pasqyrave financiare 

të vitit 2018, i cili konsiderohej se ishte gabim material, nuk ishte korrigjuar me një ri- 

deklarim retrospektiv dhe shpalosje përkatëse me rastin e hartimit të pasqyrave financiare të 

vitit 2019. Problemi i mosrealizimit të projektit “Ujësjellësi komunal dhe largimi i kanalizimit në 

Prishtinë, faza III”, për të cilin kishte memorandum në mes të KRU “Prishtina” dhe Komunës së 

Prishtinës, që kjo e fundit kishte transferuar në llogarinë e KRU “Prishtina” 5 milionë euro, tregon që 

kjo ndërmarrje publike hyn në projektet e pastudiuar mirë, sepse raporti i auditorit thotë se ky projekt 

gjatë realizimit ka hasur në pengesa të ndryshme, kryesisht pronësore. Pra, si rezultat i kësaj, 

kompania ishte detyruar që të paguajë ndëshkime ndaj operatorit ekonomik, në vlerë 207,466€. Mjete 

këto që i kishte marrë nga fondi i Komunës së Prishtinës, pa miratimin e saj. 

Emërimi i zëvendës-kryeshefit ekzekutiv, pa kryer procedura të rregullta të rekrutimit, përbën 

shkelje të Ligjit nr.03/L-087 për ndërmarrjet publike. Tejkalimi i planit dinamik gjatë 

realizimit të projekteve kapitale është një shkelje tjetër, e cila nuk duhet të trajtohet si e 

thjesht, sepse nëse vonesa të tilla ndodhin, mund të bartin me vete implikime financiare për 

kompaninë. Dhe në fund do të theksoj çështjen e procesit të zbatimit të rekomandimeve. Në 

2018, auditori kishte 39 rekomandime për menaxhmentin e KRU “Prishtina”. Deri në fund të 

auditimit për vitin 2019, vetëm 10 rekomandime janë zbatuar, katër ishin në proces, ndërsa 23 

rekomandime nuk janë adresuar fare. D.m.th. jo se nuk kanë mundur të zgjidhen, por duke 

mos u adresuar, as nuk është kërkuar zgjidhje për këto probleme. Këto 23 rekomandime të 

pa-adresuara, kryesisht janë vërejtje që janë përsëritur edhe në raportin e vitit 2019. Lidhur 

me këtë, besoj që do të marrim përgjigjeje nga përfaqësuesit e kompanisë, pse nuk janë 

adresuar këto vërejtje, sepse janë vërejtje që kryesisht kanë të bëjnë me financat dhe asetet e 

kompanisë.  

U.d. kryeshefi ekzekutiv i KRU “Prishtina”, theksoi se kompania që udhëheq ka 

ndërmarrë të gjithë hapat brenda kompetencave që ka për adresimin e këtyre rekomandimeve, 



duke përgatitur planin e veprimit dhe caktuar personat përgjegjës për adresimin e këtyre 

rekomandimeve. Megjithatë, theksoi se disa rekomandime marrin kohë për t’u adresuar dhe 

disa prej tyre janë përtej kompetencave që ka pozita e kryeshefit të këtij institucioni. 

 

Eman Rrahmani, përmendi faktin se të gjeturat e auditorit për raportin e auditimit janë të 

rënda dhe shqetësuese. Kjo për faktin se nga viti në vit kjo kompani përballet me shkelje dhe 

keqmanexhim të parasë publike. Kjo më së miri vërehet me opinionin  e kundërt të  auditorit 

për PVF të kësaj kompanie. Kjo nënkupton se PVF-të nuk janë paraqitur drejt, nuk janë të 

besueshme dhe nuk janë të sakta. 

 

Besa Gaxherri, theksoi se të gjeturat e auditorit në këtë kopani janë shqetësuese, andaj e 

inkurajoj Bordin e drejtorëve dhe kryeshefin ekzekutiv, në marrjen e të gjitha masave në 

adresimin e të gjeturave dhe shkeljeve të konstatuara nga auditori. Këto të gjetura nuk do të 

duhej të përsëriten në vitin tjetër. 

 

Arta Bajraliu, theksoi se raporti i auditorit për vitin 2019, ka gjetur një varg shkeljesh, duke 

filluar nga zbatimi i ulët i rekomandimeve të viti 2018. Pra kemi të bëjmë me një shpërfillje 

të opinionit të auditorit, nuk janë adresuar as gjetjet e auditorit të brendshëm, performancë e 

dobët në menaxhimin financiar, emërtime të parregullta dhe problematika tjera që edhe u 

përmenden sot këtu. Por, që kjo gjendje është në shumicën e ndërmarrjeve publike, nga 11 

ndërmarrjet e audituara nga Zyra Kombëtare e Auditimit, 10 ndërmarrjet publike kanë 

opinione të kualifikuara apo të kundërta, opinione këto që tregojnë se ka parregullsi në 

pasqyrat e tyre financiare. Prandaj, çfarë dua të theksoj në lidhje me raportin e auditorit për 

vitin 2019, është se gjendja në të cilën ndodhet KRU “Prishtina” vazhdon të jetë e rëndë. 

Degradimi që i është bërë kësaj ndërmarrjeje publike, në tre vitet e fundit, përbën një rrënim, 

duke keqësuar kështu gjendjen operative dhe financiare të ndërmarrjes. Kjo ndërmarrje, e 

cila në vitin 2016 operonte me një fitim mbi 800 mijë euro, u thellua në një humbje prej 700 

mijë euro në vitin 2018. Të gjeturat e auditorit janë të shumta. Për vitin 2018 u janë dhënë 39 

rekomandime, nga të cilat janë zbatuar vetëm 25% e tyre. Ndërsa, për vitin 2019, Zyra 

Kombëtare e Auditimit ka dhënë edhe 36 rekomandime tjera, ku 6 prej tyre janë 

rekomandime të përsëritura. Në të gjitha këto rekomandime, menaxhmenti është pajtuar dhe 

besoj se kanë një plan për zbatimin e rekomandimeve.  Dua të pyes, a ka bordi menaxhues 

një plan strategjik konkret, për të nxjerrë ndërmarrjen publike nga degradimi dhe humbjet e 

vazhdueshme?  

Përfundim 

KMFP nuk arriti që raportin e auditimit për PVF-të e KRU “Prishtina” për vitin 2019, t’i 

adresojë për në seancë plenare. KMFP, në vijimësi, do të mbikëqyrë zbatimin e planit të 

veprimit, të përgatitur nga KRU “Prishtina”, se si po bëhet adresimi i të gjeturave të 

raportit. 

 

 

4. Shqyrtimi i raportit vjetor të auditimit për pasqyrat vjetore financiare të 

vitit 2019, për Kompaninë Rajonale të Mbeturinave “Pastrimi” 

 



Kryesuesi theksoi se i ftuar në këtë takim është kryesuesi i Bordit, z. Musa Bislimi dhe 

kryeshefi ekzekutiv Burim Kelmendi, për të arsyetuar të gjeturat e këtij raporti. ZKA ka kryer 

auditimin e pasqyrave financiare vjetore (PFV) të Kompanisë Rajonale të Mbeturinave 

“Pastrimi” Sh. a. (më tutje KRM “Pastrimi”), të cilat përfshijnë pasqyrën e pozitës financiare 

për vitin 2019, pasqyrën e të ardhurave gjithëpërfshirëse, pasqyrën e rrjedhës së parasë së 

gatshme, pasqyrën e ndryshimeve në ekuitet, shënimet shpjeguese për pasqyrat financiare, 

përfshirë përmbledhjen e politikave të rëndësishme kontabël. Auditori ka dhënë opinion i 

kundërt. Sipas standardeve të auditimit, ky opinion është renditur ndër opinionet e këqija, që tregojnë 

se PVF të KRM  “Pastrimi” nuk janë prezantuar drejt dhe nuk janë të besueshme. Baza për opinion të 

kundërt. Arkëtimet, në shumën prej 423,962€, nuk u janë zbritur konsumatorëve përkatës për 

obligimet e paguara ndaj kompanisë. Në nëntor të vitit 2019, kompania kishte bërë 

rivlerësimin e aseteve. Si rrjedhojë e kësaj, bazuar në raportin e rivlerësimit, vlera e tokës 

kishte pësuar rënie në vlerë prej 2,242,000€. Megjithatë, kompania këtë rënie të vlerës nuk e 

kishte njohur si humbje në pasqyrën e të ardhurave, por të njëjtën vlerë e kishte zvogëluar 

kapitalin e pronarit, edhe pse toka nuk kishte tepricë rivlerësimi në anën kreditore. 

Kompania, pas rivlerësimit të aseteve, nuk i kishte trajtuar ato sipas kërkesave të standardeve. 

Si rrjedhojë e kësaj, vlera neto e aseteve ishte nënvlerësuar për 42,683€, rrjedhimisht duke i 

rritur shpenzimet e zhvlerësimit në shumë për 46,164€. Komisioni për regjistrim të aseteve të 

kompanisë, më datë 19.12.2019 i kishte dorëzuar raportin përfundimtar të regjistrimit me dokumentet 

mbështetëse. Sipas këtyre regjistrave, asetet ishin regjistruar vetëm me sasinë përkatëse të llojeve të 

ndryshme të aseteve, të cilat ekzistonin në njësitë dhe zyrat e ndërmarrjes, pa u identifikuar me 

ndonjë kod të veçantë, për secilin aset. Rezerva e rivlerësimit, e prezantuar në pasqyra 

financiare ishte mbivlerësuar për 468,159. Shuma e prezantuar e rezervës së rivlerësimit në 

pasqyra financiare, në fund të vitit është 1,240,121€, ndërsa testimet e auditorit tregojnë se 

kjo shumë duhet të ishte prezantuar në shumë 771,962€. Llogaritë e pagueshme tregtare të 

prezantuara në pasqyrën e pozicionit financiar, nuk prezantojnë saktë gjendjen e tyre. Në 

kuadër të tyre, ekzistojnë detyrime ndaj 10 furnitorëve në shumën 63,248€, shumë të cilën 

kompania nuk ka arritur ta mbështesë me dëshmi burimore–fatura apo kontrata që e 

mbështesin detyrimin e kompanisë ndaj furnitorëve. Për të gjeturat dhe rekomandimet 

konkrete do të flasë në vazhdim deputeti Eman Rrahmani, në cilësinë e deputetit  raportues. 

Me këtë hap diskutimin. 

Eman Rrahmani, tha se ZKA ka kryer auditimin e pasqyrave financiare vjetore (PFV) të 

Kompanisë Rajonale të Mbeturinave “Pastrimi” Sh.a. (më tutje KRM “Pastrimi”), të cilat 

përfshijnë pasqyrën e pozitës financiare për vitin 2019, pasqyrën e të ardhurave 

gjithëpërfshirëse, pasqyrën e rrjedhës së parasë së gatshme, pasqyrën e ndryshimeve në 

ekuitet, shënimet shpjeguese për pasqyrat financiare, përfshirë përmbledhjen e politikave të 

rëndësishme kontabël.  Në nëntor të vitit 2019, kompania kishte bërë rivlerësimin e aseteve. 

Si rrjedhojë e kësaj, bazuar në raportin e vlerësimit, vlera e tokës kishte pësuar rënie në vlerë 

prej 2,242.000 euro. Kompania, pas rivlerësimit të aseteve, nuk kishte trajtuar ato sipas 

standardeve. Si rrjedhojë e kësaj, vlera neto e aseteve është nënvlerësuar për 42,683 euro, 

duke i rritur shpenzimet e vlerësimit në shumën prej 46,146 euro. Komisioni për regjistrim të 

aseteve të kompanisë, më datë 19.12.2019 i kishte dorëzuar raportin përfundimtar të 

regjistrimit, me dokumente mbështetëse. Sipas regjistrave, asetet ishin regjistruar vetëm me 

sasisë përkatëse të llojeve të ndryshme të aseteve, të cilat ekzistonin në njësitë dhe zyrat e 

ndërmarrjes, pa u identifikuar me kod të veçantë, për secilin aset. Rezerva e rivlerësimit e 

prezantuar ne pasqyra financiare, ishte mbivlerësuar për 468.158 euro. Shuma e prezantuar  

ishte 1.240.121 euro, ndërsa do të duhej te ishte 771,962 euro. Llogaritë e pagueshme, nuk 



prezantojnë saktë gjendjen e tyre. -63,248 euro detyrime ndaj furnitorëve, kompania nuk ka 

arritur të mbështesë me dëshmi burimore, fatura. -1024 euro, në një rast, është mbivlerësuar 

shuma e detyrimit. -467 euro, në një rast, është nënvlerësuar shuma e detyrimit. Në pasqyrën 

e të hyrave nga grantet ishin prezantuar në shumën 316,002 euro, shumë kjo e mbivlerësuar 

për 286,916 euro. Në katër raste janë realizuar blerje të pasurive përmes ankandit publik në 

vlerë totale prej 91,148 euro, duke mos realizuar procedurat adekuate sipas ligjit për 

prokurimin publik, në tetë raste, në shumën prej 42,644 euro, kompania nuk kishte lidhur 

marrëdhënie kontraktuale për furnizimi me mallra dhe shërbime. Po ashtu, nuk kishte dëshmi 

për pranimin e mallrave dhe shërbimeve. Vlera e parasë dhe ekuivalentet e parasë në fillim të 

periudhës në pasqyrat e rrjedhës së parasë ishte mbivlerësuar për 205,110euro, si rrjedhoje e 

mosevidentimit me kohë të daljes së parasë. Përveç kësaj, ishin mbivlerësuar të hyrat nga 

grantet në 1,067,831euro dhe shpenzimet e provizionit të llogarive të farkëtueshme në vlerë 

323,175 euro. Po ashtu, nuk përmban shumën 195,057euro për të hyra të shtyra dhe shumën 

15,729euro, e cila rrjedh nga pasuritë tjera. Auditimi i pasqyrave financiare për vitin 2018, 

kishte identifikuar një gabim material, që ka të bëjë me mbivlerësimin e parasë së gatshme në 

shumën 205,110 euro. Ky gabim nuk ishte korrigjuar as në vitin 2019. Paraqitja e pasqyrave 

financiare, një pako e pasqyrave financiare duhet të përmbajë një pasqyrë të ndryshimeve në 

ekuitet, e cila paraqet një përmbledhje të të gjitha ndryshimeve në ekuitet. Në shënimet 

shpjeguese të pasqyrave financiare mungonin informata të rëndësishme, të cilat janë në 

kundërshtim me kriteret përkatëse të paraqitura në vijim. 

Të gjeturat tjera  

B1 konsumator të paidentifikuar, -1734 konsumatorë, të cilët janë evidentuar me emërtimin 

xx e që janë kreditor ndaj ndërmarrjes në shumën prej 124,627 euro. A13 mosharmonizimi i 

stoqeve në librat e kontabilitetit me raportin e inventarizimit. Kompania, pas raportit të 

komisionit të inventarizimit, si dhe krahasimit me evidencat kontabël, ka konstatuar mungesa 

të stoqeve në vlere prej 25,723 euro, si dhe teprica në vlerë prej 23,253 euro. B2 prezantim jo 

i sakët i pasurive tjera afatshkurta. Në dy raste ishte njohur vlera e parapagimit prej 7,865 

euro, bazuar në dëshmitë, vlera ishte 200 euro. A14, asetet që janë shitur figurojnë në 

regjistrin e aseteve . Pra, 3 asete, të cilat ishin shitur në vitin 2019 ende figurojnë në regjistrin 

e aseteve të kompanisë. Vlera neto e tyre, në datën e shitjes, ishte zero, megjithatë ato ishin 

rivlerësuar në vlerë totale 16,566euro, duke mbivlerësuar vlerën e asetve për këtë shumë. 

A15,  mos-rivlerësimi i tërë klasës se aseteve. -19 pasuri që ishin në regjistrin e aseteve 

kishin vlerën neto në libra zero, mirëpo ato nuk ishin rivlerësuar fare. A16, regjistrim jo i 

duhur i shpenzimeve të zhvlerësimit për asetet e rivlerësuara. Me rastin e regjistrimit të 

zhvlerësimit asetve, pas rivlerësimit, nuk ishte zvogëluar rezerva e rivlerësimit për pjesën 

shtesë të pasurive. Shuma që do të duhej t’i debitohet rezervës së rivlerësimit në emër të 

zhvlerësimit është 23, 582 euro . A17,  mos-prezantimi i saktë i TVSH-së, detyrimet për 

TVSH ishin prezantuar në shumë 627 euro, mirëpo rezulton se kompania nuk është kreditore 

ndaj administratës tatimore, por ka një tepricë debitore prej 5,882 euro. B3, mosaplikimi i 

tarifave të përcaktuar nga komunat për shërbime të mbeturinave. -32 raste në shumën 12,186 

euro, kompania, për shërbimet e saj, të cilat i ofron për institucionet publike, kishte faturuar 

duke u bazuar në m2 apo në numër të nxënësve e jo siç është përcaktuar me rregullore. Në 6 

raste tjera. Në shumën 35,647euro, kompania kishte lidhur kontrata me konsumatorët, mirëpo 

çmimi i kontraktuar nuk ishte në harmoni me rregulloren. Për më tepër, për 46 raste, 

kompania nuk posedon dëshmi, raporte lidhur me ofrimin e shërbimeve.  A18, faturim jo i 



saktë për shërbimet e ofruara, kompania kishte realizuar shërbime më shumë se vlera e 

faturuar, duke nënfaturuar komunën në vlerë 2,727euro, ndërsa në një rast ka mbi-fluturuar 

në vlerë 7,015. A19, faturimi i shërbimeve jo në përputhje me kushtet e kontratës. Kompania 

faturimin për shërbimet e ofruara në muajin korrik nuk e kishte realizuar, duke u bazuar në 

kushtet e kontratës adekuate, por në marrëveshjen paraprake të shfuqizuar, e kjo ka rezultuar 

me nënfaturim të hyrave në shumën 7, 619 euro. B4, mungesa e një rregulloreje për 

menaxhimin e të hyrave. Kompania nuk kishte rregullore për menaxhimin e të hyrave. B5, 

numri i konsumatorëve të faturuar më i larte se sa i përcaktuar në kontratë. A20,  mungesa e 

rregullores së kompanisë për drejtorë dhe zyrtarë të NP-së. Mospërcaktimi i kompensimit 

ose pagave në rregullore mund të ndikojë që punëtorët të shpërblehen apo të kenë paga të 

ndryshme në pozita të njëjta. A21, pagesa e pagave të të punësuarve pa kontratë pune. 

Kompania dhe Komuna e Graçanicës kishin lidhur një marrëveshje mirëkuptimi, me qëllim 

të mirëmbajtjes së pastërtisë dhe higjienës publike. Komuna, nëpërmjet kompanisë, do të 

angazhojë punonjës të nevojshëm për kryerjen e shërbimeve kundrejt një pagese mujore, 

duke përfshirë në këtë shumë tatimet dhe kontributet ligjore ndaj kompanisë. Kompania 

kishte lidhur kontratë me 49 punonjës deri në muajin maj. Kompania ka vazhduar 

angazhimin e tyre edhe në muajin qershor, pa kontratë. A22, tejkalimi i numrit të punonjësve 

të planifikuar me planin e biznesit. Kompania kishte planifikuar që numri maksimal i 

miratuar i punëtorëve në fund të vitit të jetë 600 të punësuar dhe 3,343,618 euro shpenzime 

për paga dhe mëditje. Gjatë vitit 2019, kompania kishte punësuar 107 punonjës të rregullt 

dhe 133 punëtorë për punë dhe detyra specifike. Tejkalimi i buxhetit për paga dhe mëditje 

ishte 553,039 euro. A23, themelimi i marrëdhënies së punës pa zhvillimin e procedurave të 

rekrutimit- pranimi i 6 punonjëseve pa procedura të rekrutimit. A24, mosemërimi i 

komisionit përzgjedhës të kandidateve në procedurat e rekrutimit brenda afatit të përcaktuar. 

Trajtimi për procedurat e rekrutimit tregon se për rekrutimin e pesë të punësuarve përmes 

kryerjes së tri procedurave të rekrutimit, kompania nuk kishte respektuar afatin për formimin 

e komisionit të përzgjedhjes, duke formuar komisionin deri në 16 ditë vonesë. A25, në pesë 

raste të rekrutimit, edhe pse nuk kishte së paku tre kandidatë, të cilët kanë plotësuar kushtet e 

konkursit, ai nuk ishte anuluar. A26, mos-hartimi i procesverbaleve gjatë procesit të 

rekrutimit për të dëshmuar kandidatët e suksesshëm. A27, pagesa e pagave të dy punonjësve 

pa dëshmi për vijueshmëri në punë. B6, punësimi për punë dhe detyra specifike për punë të 

bordit. A29, kompensimi për stimulimin e Bordit te drejtorëve dhe menaxhmentit, në emër të 

performancës vjetore, pa u plotësuar të gjitha kërkesat e përcaktuara ligjore. Me vendim të 

Komisionit komunal të aksionarëve, të datës 28.3.2019, në muajin maj 2019, Bordi drejtues 

dhe zyrtarët e lartë kishin pranuar pagë shtesë 100% të honorarit themelor, në emër të 

performancës pozitive, pas auditimit te pasqyrave financiare vjetore në shumën 4,417 euro, 

duke tejkaluar kështu edhe limitin e përcaktuar prej 50%. Kompania, deri në qershor të vitit 

2019, nuk kishte pranuar raportin e auditimit të pasqyrave financiare për vitin 2018. Raport i 

cili ka rezultuar me opinion të kundërt. B7, planifikimi jo i duhur i procedurave të 

prokurimit. Në planin vjetor të prokurimit ishin planifikuar të kryhen 41 procedura të 

prokurimit në vlerë totale prej 2,533,432 euro. Ndërsa, janë realizuar 77 procedura të 

prokurimit në vlerë prej 984,299 euro, prej të cilave 46 nuk kanë qenë të përfshira në planin 

e prokurimit. 28 aktivitete të parapara në planin e prokurimit, në vlerë prej 1,595,747 euro, 

nuk ishin zhvilluar fare. Për më tepër, janë kryer disa procedura, duke rezultuar në 

kundërshtim me kërkesat e rregullatorit. Nënshkrimi i kontratave që nuk janë paraparë në 



planin e prokurimit dhe mos-zhvillimi i atyre të planifikuar, reflekton dobësi në procesin e 

rekrutimit, duke dëmtuar transparencën, eliminuar konkurrencën dhe vjen në pikëpyetje 

cilësia e shërbimeve të punuar për paranë e dhënë, etj. Prandaj, bazuar në këtë që u tha, këtu 

tregohet qartë se bordi, së bashku me kryeshefin nuk kanë bërë as përpjekjen minimale për t’i 

adresuar të gjeturat.  

Kryesuesi i Bordit KRM “Pastrimi”, përmendi hapat që ka ndërmarrë Bordi i drejtorëve në 

identifikimin e personave përgjegjës për adresimin e të gjeturave të auditorit për PVF- të e 

kompanisë “Pastrimi” për vitin 2019. 

Kryeshefi i KRM “Pastrimi” paraqiti sfidat dhe telashet që ka kjo kompani në realizimin e 

detyrave dhe obligimeve ndaj qytetarëve dhe ndaj të punësuarve, nuk dha ndonjë indikacion 

që është duke u punuar konkret në adresimin e të gjeturave nga raporti i auditimit të jashtëm 

për PVF-të e kompanisë “Pastrimi” për vitin 2019. 

Ali Berisha përmendi numrin e madh të rekomandimeve të pazbatuara nga kompania 

“Pastrimi”, të bartur nga viti paraprak, po ashtu mos-seriozitetin në zbatimin e 

rekomandimeve të dala nga auditimi i brendshëm, mospërgatitja e planit të veprimit për 

adresimin e rekomandimeve  etj. 

Albert Kinolli, tha se të gjeturat e dala nga raporti janë shqetësuese. Propozoi që Bordi 

drejtues, në cilësi te aksionarit, si dhe menaxhmenti i kompanisë “Pastrimi” të merret 

seriozisht në adresimin e këtyre çështjeve të ngritura në raport dhe nga deputetët, në të 

kundërtën, me këtë qasje të menaxhmentit të KRM “Pastrimi”, të njëjtat të gjetura do të jenë 

edhe në vitin vijues. 

Përfundim 

KMFP nuk arriti që raportin e auditimit për PVF-të e KRM “Pastrimi” për vitin 2019, ta  

adresojë për në seancë plenare, për rekomandimet mbeti që të vendoset në mbledhjen e 

radhës së komisionit.    

 

4. Të ndryshme 

 

Kryesuesi njoftoi deputetët se në pritje për shqyrtim janë raporti i auditimit për PVF-të e 

ndërmarrjeve publike, si KMDK; Posta e Kosovës sh. a; Stacioni i Autobusëve Prishtinë  sh. 

a. etj. Për mbledhjen e radhës propozoi raportues Sejdi Hoxhën, KMDK dhe nga Stacioni i 

Autobusëve Prishtinë sh. a. -Vlora Limanin. 

 Me këtë, mbledhja përfundoi. 

 

Mbledhja përfundoi në orën 15:00.  

E përgatiti:                                     

Stafi mbështetës i komisionit.    

                                    Zëvendëskryetar i parë i komisionit, 

                                                                                                              _____________ 

                                                                                                                Enver Haliti 


